ISPRAĆAJ RAMAZANA


Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., i njegovu časnu porodicu.


Braćo moja u Islamu! Poslanik, a.s., je rekao: ''Kada bi ljudi znali kolike blagodati donosi ramazan, poželjeli bi da traje cijelu godinu.'' Puni tuge i bola, mi danas svjedočimo da su navedene Poslanikove, a.s., riječi istinite. Sutra navečer, akobogda, mi ispraćamo Ramazan broj 1433 i njegove blagodati na put bez povratka. Došlo je vrijeme da sumiramo rezultate koje smo postigli u proteklih mjesec dana, odnosno, da vidimo da li smo i koliko napredovali na svom putu prema našem Gospodaru. Taj uspjeh se mjeri prema količini iskorištenih blagodati, broju očišćenih grijeha i broju primljenih pouka.

Onaj ko je postio dane ramazana, on je pružio svome organizmu medicinski tretman i time je dobio nagradu za post, jer je zdraviji nego prije mjesec dana, a dobio je i posebnu nagradu od Gospodara svjetova, a to je oprost grijeha. Uz sve to, vjernik je primio pouku o životu gladnih siromaha, pa će ubuduće više voditi računa o njima, kao što će više cijeniti i blagodat hrane, koju mu je dao njegov Gospodar, pa će je manje bacati.

A jasan znak da je čovjek primio pouku o životu gladnih siromaha jesu brojne sadake, među kojima je i sadekatul-fitr (vitre), zatim zekat i dobrovoljni prilozi na sergijama, koje je on draga srca davao sa nadom i sigurnošću da će njemu i njegovoj porodici Dragi Allah povećati nafaku i sigurnost imetka, i podariti im zdravlje i berićet.

Postom ramazanskih dana vjernik je dobio još jednu blagodat, a to je istreniranost svoga nefsa (svoga Ja). Vjernik je tokom dana držao svoj nefs pod kontrolom i pazio je na svoje ponašanje, čime je postao bolji čovjek, bolji prijatelj, bolji rođak, bolji komšija. Odnosno, iz njega je isplivala njegova bolja strana. Pri tome je čovjek upoznao svoj original – spoznao je sebe, a onaj ko spozna sebe, on je spoznao i svoga Gospodara, a to i jeste jedan od ciljeva čovjekovog posta kao i smisao njegovog cjelokupnog života.

Organizovanjem zajedničkih iftara i učestvovanjem u zajedničkim farzovima i nafilama, vjernik je dobio velike nagrade na kontu svojih dobrih djela na koja će biti ponosan na Sudnjem danu kada bude polagao račun. 
Tako je za priređene iftare dobio istu nagradu koju su za svoj post dobili njegovi gosti na iftaru, a još su ljepše dunjalučke nagrade – slatka riječ i slatki zalogaj u društvu prijatelja. 

Zatim, za svaki farz je dobio nagradu u vrijednosti 70 farzova (klanjanih izvan ramazana), a ti su farzovi uvećani 27 puta ako ih je klanjao u džematu. Isto toliko mu je uvećana i nafila u džematu, koja je imala vrijednost farza (klanjanog izvan ramazana). 

Iz tih ibadeta vjernik je izvukao pouku o važnosti članstva u džematu i važnosti druženja i prijateljstva. Rezultati te pouke će, akobogda, biti vidljivi nakon ramazana.


A ispraćajući mubarek ramazan, vjernik je dobio još jednu pouku, a to je prolaznost dunjalučkog života. Prošao je još jedan ramazan, prošla je još jedna godina. Čovjek je jednu godinu stariji i bliži trenutku rastanka sa ovim svijetom i povratka svome Gospodaru. Ne zna čovjek hoće li dočekati narednu godinu i naredni ramazan. Ta ga je pouka dovela do spoznaje prirode dunjalučkog života i u njemu je umanjila pohlepu za dunjalučkim užicima. On sada jednim sasvim novim očima vidi poruku u riječima Uzvišenog Allaha:

''Život na ovom svijetu je sličan bilju zemaljskom na koje Mi spustimo s neba kišu s kojim se ona izmiješa, i kojim se onda hrane ljudi i stoka. Pa kad se zemlja ukrasi svojim ruhom i okiti i kad stanovnici njeni pomisle da su oni toga gospodari, dođe zapovijed Naša, noću ili danju, i mi to pokosimo, kao da prije ničega nije ni bilo. Eto, tako Mi potanko izlažemo dokaze narodu koji hoće da razmisli. Allah poziva u Kuću mira (Džennet) i ukazuje na pravi put onome kome On hoće.'' (Junus, 24-25.)

Braćo moja, vi koji ste iskoristili spomenute blagodati odlazećeg mubarek mjeseca ramazana, koji ste dobili nagrade za obavljene ibadete i koji ste primili pouke, radujte se svome postignutom uspjehu i uživajte u nastupajućim mubarek-danima ramazanskog bajrama, koji, akobogda, počinje u nedjelju.

Molim Dragog Allaha da primi sve naše ramazanske aktivnosti i da nas uputi stazama, koje vode do vrata zvanih ''Rejjan''. Amin.
